
行等念諸侯王皆骨肉至親而令至是不足以稱　天子

親親至意乃略擧事例未妥者十一事上言請　勑禮官

集羣臣議著爲憲令昭示諸侯王今大宗伯潘晟所定宗

藩事例徐公所定宗藩要例諸侯王旣感泣益親　上而

薄厚親䟵有體又不至重困民財足稱不刊矣

附閣臣䟽曰竊惟宗藩一事條例最繁前後事體參差不

一似皆因時立法未能悉協于中至嘉靖四十四年該禮

部題覆言官建議始定爲宗藩條例一書頒布天下比時

禮官亦自以稽考　累朝典制博采諸宗建白斟酌損益

旣殫厥心矣然以臣等愚見觀之揆諸事理尙多有未當

者推原其意徒以　天潢支派浩繁祿糧匱乏　國家之

財力已竭宗室之冒濫滋多不得不曲爲隄防嚴加裁抑

顧集議之始未暇精詳中閒彼此矛盾前後抵牾或減削

太苛有虧敦睦或擬議不定靡所適從或一事而或予或

奪或一令而旋行旋止或事與理外窒礙難行或法與情

乖輕重失當徒使奸猾得以滋弊有司無所持循略擧數

端可知其槩如親王樂工二十七户乃　高皇帝所定載

在會典葢以藩王體尊其燕饗皆得用樂不獨迎接　詔

勑爲然今乃槩從裁革此減削太苛事例之未妥者也又

如親王故絕旣許爲之繼封以重大宗又云親弟親侄方

--

許請繼及查例行之後亦有不由親弟親侄而繼封者此

擬議不定亦事例之未妥者也又如郡王初封者爵秋雖

同然有　帝孫　王孫之異當視親踈以爲差等今房屋

等項一槪停給此親無隆殺亦事例之未妥者也又今文

官三品以上皆得給與祭葬郡王體亞親藩乃身後墳價

槩從停給此恩卹太薄亦事例之未妥者也又如郡王故

絕者不准襲封而以罪革奪者反得襲封將軍等未有子

者許選繼室而親郡王未有子者乃反不許選繼擅婚庶

人名粮止給五十石而罪宗庶人乃得七十餘石又歷世

不減此恩紀失倫亦事例之未妥者也又如郡王與親王

同城住居故絕者止以本等官職奉祀而另城郡王故絕

者其子又得世授鎮國將軍此事同例異亦事例之未妥

者也又如擅婚子女不定年限槩從查革有一府而至數

百位者于法不可盡革不革則又廢法此釐革無序亦事

例之未妥者也又如郡王故絕與以罪革降者事體原自

不同其冊印亦當分別追繳今乃槩從繳奪此混施無別

亦事例之未妥者也又如濫妾及花生傳生子女冒請名

目將保勘宗室通行革奪長史等官俱問發邊衛充軍及

流官寄籍奏請選婚者革退另選將被選之人發邊衛充

軍遇赦不宥此立法太嚴亦事例之未妥者也諸如此類

